
Islam Dalam Fra Fkonomi mesej (Hook-Story-Offer), penglibatan kognitif dan emosi, serta

Abstract:

Digital transformation has reshaped the structure of human
communication, including in the context of Islamic dakwah
dissemination. In the era of the attention economy, the effectiveness
of a message is no longer determined solely by its content, but also by
its ability to capture and sustain an increasingly limited audience
focus, with the human attention span now estimated to be around eight
seconds. This conceptual paper aims to develop a conceptual
framework that integrates the use of capsule videos as a strategic
medium for digital dakwah. Through a conceptual approach, this
paper synthesises literature in digital communication, cognitive
psychology, and dakwah theory to propose the Digital Dakwah
Capsule Model (DDCM). This model integrates three main
dimensions, namely message structure Hook, Story and Offer,
cognitive and emotional engagement, and the ethical integrity of
dakwah Ethical Anchoring. In conclusion, without an understanding
of the logic of digital communication, dakwah risks becoming either
irrelevant or overly simplified. The implications of this study include
the development of more systematic, ethical, and high impact digital
dakwah strategies in the era of artificial intelligence.

Pengenalan

Dalam mendepani transformasi digital yang kian pesat, landskap penyebaran dakwah Islam
telah mengalami anjakan paradigma daripada kaedah tradisional kepada medium digital yang
lebih dinamik. Fenomena ini melahirkan konsep ‘video kapsul’ iaitu kandungan video
berdurasi pendek atau bite-sized content yang kini menjadi instrumen utama dalam mendekati
penonton global, khususnya Generasi Z (Rahman et al., 2025). Keberkesanan medium ini
terbukti apabila kajian menunjukkan bahawa kira-kira 65% pengguna menganggap platform
video pendek seperti TikTok sebagai saluran dakwah yang sangat efektif, dengan 70% daripada
mereka meluangkan masa melebihi satu jam sehari untuk melayari kandungan tersebut
(Maudillah et al., 2025).

Walau bagaimanapun, perkembangan ini berlaku dalam kerangka ‘ekonomi perhatian’
(attention economy), di mana perhatian manusia menjadi komoditi yang terhad dan
diperebutkan melalui algoritma media sosial yang kompleks. Dalam era ini, mesej agama
bukan sahaja bersaing dengan sesama kandungan dakwah, malah perlu berhadapan dengan
lambakan kandungan hiburan dan komersial yang sering kali lebih menarik secara visual. Oleh
itu, strategi penceritaan visual yang kuat dan kekerapan muat naik kandungan menjadi faktor

kritikal bagi memastikan mesej Islam tidak tenggelam dalam arus maklumat digital (Chalim et
al., 2025).

Pendakwah yang mengadaptasi pendekatan multisensori yang mengintegrasikan elemen
naratif, tipografi, dan suntingan dinamik bagi integrasi elemen-elemen ini bukan sahaja mampu
meningkatkan daya tarikan visual, malah membantu menangani cabaran verifikasi maklumat
yang sering kali menjadi titik kelemahan dalam penyampaian dakwah secara tidak formal di
media sosial (Aufa, 2025).

Peralihan ini menuntut pembentukan satu model komunikasi Islam yang baharu, yang mampu
mengimbangi antara kreativiti digital dengan etika agama yang syumul (Maudillah et al.,
2025). Model ini sering kali menggunakan pendekatan ‘edutainment’ (didik-hibur), di mana
pendakwah muda membina naratif yang emosional dan relevan dengan kehidupan seharian
audiens untuk mengekalkan penglibatan mereka (Faisal et al., 2025). Meskipun begitu,
pembentukan model ini perlu tetap berakar umbi pada prinsip komunikasi Islami seperti gaulan
baligha (kata-kata yang berkesan) dan al-bayan (penjelasan yang jelas) bagi memastikan
integriti mesej agama terpelihara (Kustiawan et al., 2025).

Kertas konsep ini bertujuan untuk meneroka bagaimana video kapsul dapat dioptimumkan
melalui pembentukan model komunikasi strategik yang bukan sekadar membincangkan aspek
teknikal penghasilan kandungan, malah menekankan kepentingan etika seperti prinsip
tabayyun (pengesahan maklumat) dan moderasi beragama bagi mendepani cabaran
penyederhanaan melampau (oversimplification) yang sering berlaku dalam kandungan pendek
(Ilham et al., 2025; Marwantika et al., 2026). Melalui pemahaman mendalam tentang
mekanisma ekonomi perhatian, kertas konsep ini diharapkan dapat merangka panduan
praktikal bagi pendakwah digital untuk menyebarkan nilai Islam secara lebih efisien dan
berimpak tinggi di ruang siber.

Sorotan Literatur

Meskipun platform digital menawarkan capaian yang luas, terdapat risiko besar di mana mesej
dakwah menjadi tidak relevan atau dipermudahkan secara berlebihan (oversimplification) demi
mengejar tumpuan algoritma (Faisal et al., 2025). Tanpa kerangka yang sistematik, kandungan
dakwah digital sering kali gagal mengekalkan integriti ilmiah atau gagal membina penglibatan
emosi yang mendalam dengan audiens. Selain itu, cabaran etika seperti penyebaran maklumat
tanpa pengesahan (fabayyun) dan komersialisasi berlebihan dalam platform seperti TikTok
(melalui fenomena gifting) menuntut satu model komunikasi yang lebih beretika dan strategik
(ITham et al., 2025; Putri et al., 2025).

Video Kapsul dan Kandungan Bite-Sized

Video kapsul merujuk kepada kandungan video pendek yang direka khas untuk penggunaan
pantas. Penyelidikan menunjukkan bahawa kandungan "bite-sized" ini sangat berkesan dalam
meningkatkan kesedaran agama kerana ia mudah dihadam (Rahman et al., 2025). Di platform
TikTok, kira-kira 65% pengguna menganggap video pendek sebagai medium dakwah yang
efektif, dengan majoriti pengguna menghabiskan lebih dari satu jam sehari di platform tersebut
(Maudillah et al., 2025). Kelebihan platform ini terletak pada sifat interaktifnya yang
membolehkan pendakwah membina hubungan dua hala dengan penonton, sekali gus
mengubah corak penerimaan maklumat agama daripada pasif kepada partisipatif (H et al.,

2025; Maharani et al., 2025). Strategi ini turut memanfaatkan format multimedia yang pelbagai
untuk menjangkau penonton secara lebih inklusif merentasi batasan demografi dan geografi
(Yus & Maseleno, 2025). Pemanfaatan ciri interaktif seperti fungsi komen, perkongsian, dan
penstriman langsung terbukti memperkukuh perbincangan konstruktif serta maklum balas
antara pendakwah dan pengikut (Hidayatullah et al., 2024). Namun, keberhasilan penyampaian
ini sangat bergantung kepada literasi digital para dai dalam menapis maklumat serta
menguruskan naratif bagi mengelakkan penularan penyebaran makluman salah yang boleh
mencemarkan citra Islam (Ibad, 2024, 2025).

Pendekatan Dakwah dalam Ekonomi Perhatian

Dalam era algoritma, perhatian pengguna muncul sebagai komoditi yang semakin terhad.
Strategi dakwah pada hari ini tidak lagi bergerak dalam ruang komunikasi yang neutral,
sebaliknya perlu bersaing dengan kandungan hiburan arus perdana yang sentiasa pantas, visual
dan mudah dikongsi. Penggunaan naratif visual yang kuat serta kekerapan muat naik menjadi
antara kunci penting bagi memastikan mesej Islam tidak tenggelam dalam kepadatan arus
maklumat digital (Chalim et al., 2025). Pendakwah perlu berwaspada agar tidak terperangkap
dalam logik algoritma yang lebih mengutamakan populariti, capaian dan monetisasi
berbanding kedalaman ilmu (Suhratun & Al-Athiriyah, 2026). Pendakwah turut disarankan
untuk mengamalkan pendekatan strategik yang menggabungkan elemen kreativiti dengan
pematuhan yang tegas terhadap pedoman al-Qur’an dan Sunnah, supaya mesej dakwah kekal
substantif meskipun disampaikan dalam durasi yang ringkas (Palupi et al., 2021).

Pengintegrasian antara kaedah dakwah tradisional dan pendekatan digital terbukti menjadi
formula yang efektif dalam memperkukuh pemahaman serta pengamalan nilai keislaman yang
seimbang dalam masyarakat global (Pratama et al., 2024). Keupayaan menyeimbangkan
tuntutan algoritma dengan kedalaman intelektual juga menjadi aspek penting bagi
mengurangkan kekeliruan penonton yang sering berpunca daripada kepelbagaian tafsiran
agama dalam talian (Amin & Sururi, 2025). Pembangunan literasi digital dalam kalangan
pendakwah menjadi prasyarat penting bagi memastikan integriti keilmuan terus terpelihara,
khususnya ketika berdepan dengan tekanan algoritma yang sentiasa berubah (Amin, 2025).
Dalam konteks ekonomi perhatian, algoritma platform secara aktif membentuk norma
penyampaian dengan mengutamakan metrik penglibatan berbanding kedalaman intelektual.
Keadaan ini meletakkan pendakwah dalam cabaran besar untuk memastikan integriti mesej
tidak dikorbankan semata-mata demi mengejar viraliti (Amin, 2025; Suhratun & Al-Athiriyah,
2026).

Realiti tersebut menuntut pembentukan model dakwah yang mampu menyeimbangkan
kreativiti teknikal, termasuk struktur naratif yang padat dan visual yang menarik, dengan
ketegasan etika serta keutuhan keilmuan bagi mengelakkan simplifikasi melampau yang kerap
berlaku dalam kandungan digital (Faisal et al., 2025; Ibad, 2025). Oleh itu, integrasi elemen-
elemen ini bukan sahaja berperanan untuk menembusi hiruk-pikuk maklumat digital, malah
turut berfungsi sebagai mekanisme strategik untuk memelihara autoriti keagamaan dalam
ruang siber yang semakin kompetitif (Hermawan et al., 2025; Nuriana & Salwa, 2024).

Kerangka Konseptual - Digital Dakwah Capsule Model (DDCM)

Model ini menekankan struktur teknikal dalam penghasilan video kapsul dakwah melalui tiga
komponen utama, iaitu Hook (Daya Penarik), Story (Kaedah Penceritaan) dan Offer (Seruan
Tindakan).

Rajah 1: Digital Dakwah Capsule Model (DDCM)

Komponen pertama, Hook, berperanan menarik perhatian penonton dalam tiga saat pertama
melalui penggunaan visual, persoalan atau kenyataan yang mencetuskan rasa ingin tahu. Dalam
konteks ekonomi perhatian, hook menjadi elemen awal yang menentukan sama ada penonton
akan terus menonton atau meninggalkan kandungan tersebut.

Daya tarikan awal ini perlu disusuli dengan komponen Story, iaitu penyampaian inti sari mesej
yang padat, bernas dan disandarkan kepada dalil yang relevan bagi memastikan kualiti
kandungan dakwah kekal substantif (Sahara & Amin, 2026). Komponen seterusnya ialah Offer
yang bertujuan mendorong penonton melakukan refleksi, pengamalan praktikal atau
perkongsian mesej secara bertanggungjawab. Elemen ini bukan sahaja meningkatkan kadar
penglibatan, malah memperluas penyebaran mesej dakwah dalam ruang digital secara lebih
bermakna (Laleno et al., 2025; Nopianti et al., 2025).

Pendekatan ini turut mengutamakan keterhubungan emosi dan kesesuaian konteks agar mesej
dakwah lebih dekat dengan pengalaman penonton. Dalam hal ini, pendakwah boleh
memanfaatkan penceritaan tidak formal, humor yang beradab serta gaya penyampaian yang
inklusif bagi menjadikan pesanan agama lebih mudah diterima tanpa menjejaskan kesahihan
kandungan. Strategi ini turut mengintegrasikan penggunaan data analitik untuk memantau
respons penonton, sekali gus membolehkan pendakwah menyesuaikan gaya penyampaian
secara dinamik agar mesej dakwah terus relevan dengan keperluan dan pola penerimaan
khalayak semasa (Nopianti et al., 2025).

Penggunaan naratif yang berlandaskan pengalaman harian terbukti lebih berkesan dalam
membina kedekatan emosi dengan penonton berbanding pendekatan dakwah yang terlalu
konvensional atau terlalu berwibawa (Khusairi, 2025). Dalam konteks video kapsul,
penceritaan yang dekat dengan realiti kehidupan penonton dapat menjadikan mesej agama
lebih manusiawi, praktikal dan tidak bersifat menggurui. Integrasi elemen visual seperti
infografik, susunan audio yang kreatif dan gaya penyuntingan yang menarik juga mampu
memperkayakan penyampaian naratif, sekali gus membantu penonton yang pelbagai
memahami intipati ajaran Islam dengan lebih efektif (Nurhayati et al., 2023).

Pemilihan waktu hantaran yang strategik serta interaksi langsung dengan pengikut melalui
ruang komen turut berupaya mengoptimumkan tahap keterlibatan, di samping memastikan
mesej dakwah mencapai penonton sasaran secara lebih konsisten (Syahrir et al., 2025a, 2025b).
Komponen Offer yang merujuk kepada seruan bertindak diberikan pada bahagian akhir video
kapsul, dengan tujuan mengajak penonton bermuhasabah, memperbaiki diri atau berkongsi
kebaikan (Chalim et al., 2025). Komponen ini berfungsi sebagai penutup yang menggerakkan
keterlibatan penonton secara aktif, sekali gus mentransformasikan mesej dakwah daripada
sekadar bahan tontonan kepada bentuk pengamalan praktikal dalam kehidupan seharian
(Nuraeni et al., 2025; Roslan et al., 2025).

Teknik penutupan yang berkesan berperanan sebagai instrumen untuk menegaskan kembali
inti pati ceramah agar mesej yang disampaikan lebih membekas di hati penonton (Devi et al.,
2021). Strategi ini memastikan setiap kandungan dakwah bukan sahaja memenuhi aspek
kognitif, tetapi turut merangsang respons afektif yang mendalam, termasuk dorongan untuk
bertaubat, memperbaiki perilaku harian dan meningkatkan kesedaran diri (Rozi & Mastanora,
2025). Pendekatan holistik ini mencerminkan strategi dakwah sentimen yang menggunakan
bahasa reflektif dan kisah inspiratif untuk membentuk hubungan emosional yang lebih intim
dengan penonton (Fauzi et al., 2026).

Penglibatan Kognitif dan Emosi dalam Dakwah Digital

Dakwabh digital yang berimpak perlu menyentuh kedua-dua dimensi utama dalam diri penonton
iaitu aspek intelek dan perasaan. Dalam konteks ini, pendekatan edutainment atau didik-hibur
yang memanfaatkan naratif emosional terbukti lebih berkesan dalam membina hubungan
dengan penonton berbanding pendekatan yang terlalu formal atau bersifat sehala (Faisal et al.,
2025). Penggunaan bahasa yang berkesan, sebagaimana konsep qaulan baligha, serta
penjelasan yang jelas melalui prinsip al-bayan, turut membantu dalam pembentukan moral dan
sosial masyarakat digital (Kustiawan et al., 2025). Pendekatan ini selaras dengan kaedah
khaatib al-nas bilisani qaumihim yang menuntut penyampaian mesej menggunakan bahasa
yang difahami, dekat dengan pengalaman khalayak dan relevan dengan isu Islam kontemporari
bagi menjamin penerimaan penonton yang lebih luas (Dhora et al., 2023).

Dengan mengintegrasikan elemen visual yang estetik dan reka bentuk maklumat yang
strategik, pendakwah dapat menyusun mesej yang kompleks menjadi kandungan yang lebih
mudah dihadam, menarik dan sesuai dengan pola penerimaan generasi muda (Nuraeni et al.,
2025; Thahir, 2023). Selain itu, pengaplikasian model komunikasi dua hala yang bersifat
empati dan reflektif dalam ruang siber berupaya mewujudkan persekitaran interaksi yang lebih
inklusif, khususnya bagi penonton yang ingin berkongsi maklum balas atau mengemukakan
persoalan berkaitan agama (Azkia et al., 2025). Dalam masa yang sama, segmentasi penonton
berdasarkan latar belakang budaya, tahap literasi digital dan keperluan psikospiritual yang
spesifik menjadi penentu penting dalam memastikan keberkesanan dakwah serta konseling
digital (Dianah et al., 2025).

Sinergi antara penguasaan platform teknologi dan pemahaman yang mendalam terhadap etika
komunikasi digital membolehkan pendakwah membina kredibiliti yang lebih mampan dalam
ekosistem maklumat yang sentiasa berubah (Bakhrudin, 2025; Rahmawati et al., 2024).
Melalui pemanfaatan teknik penceritaan yang autentik dan berteraskan naratif pengalaman
peribadi, pendakwah dapat menyentuh aspek psikospiritual audiens dengan lebih mendalam
(Affandi & Alfarrel, 2026; Nurul et al., 2025). Transformasi digital juga menggalakkan

pembentukan interaksi parasosial yang signifikan antara pendakwah dan pengikut, sekali gus
menyumbang kepada kewujudan ruang refleksi yang lebih kondusif untuk pertumbuhan rohani
generasi muda (Putri et al., 2025).

Integrasi strategi ini secara sistematik membolehkan pendakwah membina kepercayaan awam
melalui pendekatan yang inklusif dan tidak konfrontasi. Pada masa yang sama, pendekatan ini
turut mengalihkan paradigma penyampaian Islam daripada bentuk tradisional yang bersifat
satu hala kepada gaya dialogis yang lebih terbuka, responsif dan dekat dengan realiti
masyarakat digital (Chillyness & Zuhriyah, 2025). Walau bagaimanapun, kegagalan memilih
diksi yang tepat atau kecenderungan menggunakan istilah teknikal yang terlalu berat masih
menjadi halangan utama yang boleh mencetuskan salah faham dalam kalangan audiens yang
datang daripada pelbagai latar belakang (Mokhtar et al., 2026).

Integriti Etika Dakwah Digital

Integriti dan etika amat penting bagi memastikan dakwah digital tidak tergelincir daripada
landasan syarak, khususnya apabila kandungan agama disampaikan dalam ruang siber yang
terbuka, pantas dan mudah dimanipulasi. Aspek pertama yang perlu diberikan perhatian ialah
verifikasi kandungan, iaitu setiap mesej dakwah perlu melalui proses semakan fakta serta
rujukan kepada sumber autoritatif bagi membendung penularan misinformasi keagamaan yang
berisiko merosakkan akidah masyarakat (Roa’zah et al., 2023).

Dalam masa yang sama, penyelarasan etika digital menuntut pendakwah memelihara adab
penyampaian dan kesahihan maklumat agar kandungan yang disebarkan terus berpijak pada
prinsip syariat di tengah-tengah keterbukaan ruang siber (Hamid, 2025). Hal ini melibatkan
penerapan nilai kejujuran, keadilan dan tanggungjawab bagi menghindari penyebaran fitnah
serta berita palsu yang sering berleluasa dalam ekosistem digital (Tarso, 2025).

Selain itu, literasi digital yang tinggi dalam kalangan pendakwah amat kritikal bagi
mengimbangi jurang antara gaya penyampaian popular dengan pematuhan terhadap prinsip
etika Islam yang substantif (Marzuki et al., 2025). Pembangunan garis panduan etika dakwah
yang komprehensif serta kerjasama strategik dengan pakar komunikasi amat diperlukan bagi
memantau kandungan yang berpotensi menyimpang daripada prinsip agama (Alidia et al.,
2025; Maulidna et al., 2025). Langkah proaktif ini penting untuk mengekalkan keaslian mese;j
serta mengelakkan risiko distorsi autoriti keagamaan dalam persekitaran digital yang pantas
dan terbuka (Sopiyan et al., 2025).

Prinsip tabayyun turut menjadi teras utama dalam integriti etika dakwah digital. Setiap
maklumat yang disampaikan perlu dipastikan sahih dan telah melalui proses pengesahan
sebelum disebarkan kepada khalayak (Ilham et al., 2025). Proses ini bukan sekadar langkah
teknikal, sebaliknya merupakan manifestasi etika tabayyun bagi mencegah penyebaran
maklumat palsu yang boleh menjejaskan kredibiliti ilmuwan serta keharmonian ummah
(Zaman et al., 2023).

Komunikasi berhikmah perlu diamalkan melalui penyampaian mesej yang lembut, empati dan
beradab bagi mengelakkan polarisasi serta konflik dalam kalangan masyarakat digital yang
pelbagai (Hidayatullah et al., 2024). Dalam konteks yang lebih sensitif, pendakwah juga perlu
memberi perhatian kepada kepentingan privasi dan perlindungan data, khususnya dengan
menerapkan langkah keselamatan siber bagi melindungi kerahsiaan maklumat peribadi

penonton. Perkara ini menjadi lebih penting bagi golongan Muallaf yang memerlukan ruang
selamat untuk mendapatkan bimbingan agama secara berterusan (Ibrahim et al., 2025). Pada
masa yang sama, tanggungjawab sosial dan integriti menuntut pendakwah menggalas amanah
dalam memelihara martabat wahyu dengan menghindari komodifikasi kandungan agama
semata-mata demi mengejar populariti atau viraliti di media sosial (Irawan & Bashori, 2025).
Penerapan nilai-nilai ini secara konsisten menjadi prasyarat utama agar media sosial tidak
sekadar berfungsi sebagai platform penyebaran maklumat, tetapi turut berkembang sebagai
ekosistem dakwah yang bermartabat dan menjunjung tinggi kehormatan diri serta orang lain
(Ananda et al., 2025; Setiawati et al., 2025).

Elemen moderasi atau wasatiyyah pula berperanan penting dalam mempromosikan nilai
keseimbangan beragama bagi mengelakkan kecenderungan ekstremisme dalam ruang digital
(Marwantika et al., 2026). Pendekatan ini selaras dengan prinsip sidq dan ta‘awun yang
menekankan kejujuran serta kerjasama dalam membina persekitaran interaksi yang positif dan
bebas daripada kebencian (Fitranta, 2025). Selain itu, penerapan nilai-nilai ini menuntut
ketangkasan pendakwah dalam menapis pengaruh budaya siber yang cenderung bersifat
pantas, emosional dan kompetitif agar idealisme Islam terus terpelihara. Hal ini menuntut
pendakwah untuk sentiasa mempraktikkan prinsip goulan sadida dan goulan baligha sebagai
panduan dalam bertutur kata secara tepat, benar dan berkesan ketika mendepani dinamika
komunikasi digital (Batubara & Sazali, 2026). Dengan mengintegrasikan prinsip-prinsip
profetik seperti siddiq, amanah, tablig dan fatanah, pendakwah dapat meminimumkan risiko
polarisasi sosial, di samping memperkukuh kualiti komunikasi Islam di ruang siber (Kusumo
& Mariana, 2025).

Dalam aspek etika transaksi, pendakwah perlu mengawal selia dimensi komersial dalam
dakwah digital agar tidak bercanggah dengan prinsip ekonomi syariah (Putri et al., 2025). Hal
ini penting bagi memastikan aktiviti ekonomi yang dijalankan dalam kerangka dakwah digital
tidak terjebak dalam unsur eksploitasi, sebaliknya kekal berlandaskan nilai ketelusan, keadilan
dan amanah (Pohan et al., 2026). Di samping itu, penekanan terhadap adab dalam interaksi
maya perlu diutamakan bagi mencegah perdebatan tidak sihat yang boleh mencemarkan
maruah pendakwah serta kesucian mesej agama (Nasrullah, 2025; Mastori & Islamy, 2021).
Konsep ikhlas harus menjadi asas utama dalam setiap aktiviti dakwah, di mana pendakwah
perlu memurnikan niat semata-mata untuk mencari keredaan Allah dan mengelakkan
kepentingan peribadi yang boleh menjejaskan integriti mesej Islam (Ridho & Sabil, 2023).
Pendekatan ini selaras dengan tuntutan untuk menampilkan akhlak terpuji yang merangkumi
sikap santun, rendah hati dan optimis dalam setiap kandungan dakwah yang disebarkan
(Putriany et al., 2025).

Implikasi dan Kesimpulan

Pembentukan Digital Dakwah Capsule Model atau DDCM memberikan implikasi yang
signifikan terhadap pembangunan strategi dakwah digital yang lebih sistematik, beretika dan
berimpak tinggi. Tanpa kefahaman terhadap logik komunikasi digital, dakwah berisiko
menjadi tidak efektif, mudah disalah faham atau terperangkap dalam budaya viraliti yang
mengutamakan capaian berbanding kedalaman mesej. Dengan mengintegrasikan psikologi
kognitif, teori dakwah dan struktur komunikasi video kapsul, pendakwah dapat menghasilkan
kandungan yang bukan sahaja menarik perhatian audiens, malah berpotensi mengubah sikap
dan tingkah laku mereka secara positif.

Dalam era kecerdasan buatan, model ini menjadi asas penting bagi memastikan dakwah digital
kekal relevan, berdaya saing dan tidak terpisah daripada prinsip etika Islam. Secara
keseluruhannya, kefahaman terhadap prinsip dakwah yang etikal dan komunikatif mampu
meminimumkan risiko pemutarbalikan fakta mesej dalam ekosistem siber yang pantas dan
kompleks (Setiawati et al., 2025). Oleh itu, transformasi dakwah digital yang berteraskan nilai
profetik bukan sahaja berfungsi sebagai mekanisme pertahanan terhadap penyebaran
misinformasi, tetapi turut berperanan sebagai pemangkin kepada pembinaan masyarakat yang
beradab, kritis dan berilmu (E-sor et al., 2025; Tanjung & Abdullah, 2025).

